
MERCABILBAOK HOBETU EGIN DITU 2013RAKO AURREKONTU ITXAROPENAK 

· Joan den urteko ekitaldian sozietateak 238.319 Tm merkaturatu zituen
· Kontsumoak joan den ekitaldian izan zuen portaera txarraren eta klimatologia desegokiaren ondorioz, merkaturatutako fruta kopuruak %2,9ko jaitsiera izan zuen, arrainak %4,7koa eta polibalentziak %3,7koa 
Bilbon, 2014ko maiatzaren 23an.- Mercabilbaok bere sektoreko lider eta erreferentzia izaten jarraitu zuen 2013an, bizi izandako abagune ekonomikoa zaila izan den arren. Eta horrela ikusi da enpresak planteatutako aurrekontu itxaropenak bete eta hobetu dituenean. Hala ere, aldi baterako baztertu egin da aurreko urteetan emaitzetan izandako hazkundea, marjinaren parte bat alboratu egin baita, Mercabilbao osatzen duten ehun enpresa ingururekin lankidetzan aritzeko. Hala ere, Mercabilbaok konpainia errentagarria, saneatua eta kaudimenduna izaten jarraitzen du. 
Zifrei dagokienez, Mercabilbaok 238.319 Tm merkaturatu zituen. Atzeraldi eta krisi ekonomikoaren ondorioz merkatuetan bizi izandako konplexutasunak, kontsumoak 2013an izan duen portaera txarrak eta urteko une garrantzitsuetan izandako klimatologia desegokiak eragin negatiboa izan dute Mercabilbaoren merkataritza jardueran. Frutaren, arrainaren eta polibalentziaren sektoreetan merkaturatutako kopuruek %2,9ko, %4,7ko eta %3,7ko jaitsierak erakutsi dituzte, hurrenez hurren. Hala ere, abuztuan izandako fruta eta ortuari sektoreko salmenta onak eta Gabonetako kanpainan arrain salmentak izandako portaera bikaina azpimarratu behar dira. 

Mercabilbaok ahalegina egin du bere ohiko lana operadoreen beharretara egokitzeko, abagune hau igarotzeko denen esfortzuak bateratuz. Horrela, ez ohiko neurriak hartu dira kontratu zibilen kostuan, tarifen hitzarmen orokorrera egokitzeko, eta helburu berberarekin, instalazioei buruzko higiene-osasun betebehar jakin batzuen kostua Mercabilbaoren emaitzen kontuan sartu da. Horien gaineko eskumena enpresari-handikarien gain dago. 

Aurreko ekintzen berehalako ondorioa, azken zazpi urteetan etengabekoa izan den emaitzen hazkundeari uko egitea izan da eta, gainera, emaitza horietan %13 inguruko jaitsiera arina gertatu da. Horrek ez du inolako murrizketarik erakusten konpainiaren kaudimenari eta egonkortasunari dagokienez, ezarritako urteko plan operatiboa bete eta hobetu egin baita. Eta hori guztia, instalazioetan, sustapenean edo merkatuaren garapenean egin beharreko hobekuntza ekintzetan inolako eraginik izan gabe. 

2013an, osasun kontrolari buruzko alderdi garrantzitsuei ekin zaie, prebentziozko mantentze lanei dagozkien aldian behingo eginbeharrez gain, teilatuetan, bideetan, kaietan eta igarobideetan. Mercabilbaon erabateko konpromisoa dugu elikaduraren segurtasunarekin eta, horretarako, gortinak instalatu dira, erabilera anitzeko pabilioian hegaztirik sar ez dadin; hotz kameren sabaietako isolamendua hobetu da; eta altzairu herdoilezinez estali dira gune batzuetako moldurak eta zokaloak. Ekintza horiek guztiak, Bilboko Udaleko albaitaritza zerbitzuekin etengabeko lankidetzan egin dira, eta horri esker, inolako arazorik gabe gainditu ditugu Europar Batzordeak aurten egindako ikuskapenak eta azterketak. 

Mercabilbaok hurbileko ingurunearekin duen konpromisoa erakutsi du, ikasleentzako tailerrak bezalako ekintzak aurrera eramanez, oihartzun handiko ekitaldi gastronomikoetan parte hartuz edo bertako kirola sustatuz. 

Prebentzio eta auto-babes alderdiei dagokienez, 2013an Mercabilbaok eguneratu egin ditu suteen kontrako seinaleztapen, hautemate eta jarduketa baliabideak, eta megafonia sistema bat instalatu du, ohartarazpen zabaletarako. Segurtasun plan berriaren ezarpenari dagokionez, hainbat alderdi landu dira, langileen prestakuntza eta egunero merkatura datozen milaka pertsonek planaren edukiak eta prebentziozko neurriak ezagutzea, eta baita horren sozializazioa ere, gertakari posible baten aurrean inplikatuta egon daitezkeen segurtasun eta larrialdi gorputzei zuzendua. 

Zerbitzuaren kudeaketan kalitate eta bikaintasun helburuak betetzea, gure lana etengabe bideratzen duen alderdia da. 2013an ISO 9001 eta 14001 ziurtapenak berriztatu dira, eta beste pauso bat eman da EFQM izenekoaren, kudeaketaren kalitatearen eredu europarraren, ebaluazioan. 

Gero eta garrantzi handiagoa duten balioak

Gardentasuna, esfortzua eta elkartasuna dira Mercabilbaoren jarduera araupetzen duten balioak, eta baita bikaintasunarekin eta pertsonen garapenarekin dugun konpromisoa ere. Horrek, bere eraginpeko gunean, dagokion sektorean lider eta erreferentzia izaten jarraitzea bermatuko dio. 

Mercabilbaoko arduradunek argi eta garbi ikusten dute lehiakortasuna funtsezko zutabea dela etorkizuna izango duten enpresa proiektuak aurrera eraman ahal izateko. Horretarako, garai berriek merkatuari, kontsumitzaileei, haien joerei… buruzko informazio maila altuak eskatzen dituzte, eta baita sektorean arrakastatsuak diren erreferenteei buruzkoak ere. Etengabeko prestakuntza eta hobekuntza, fronte guztietan ezinbestekoa den berrikuntzaz gain, handiei, txikiei eta ertainei dagozkien formulak dira. Horrela, 2013an indartu egin dira elikaduraren sektorearen barruko enpresen artean esperientziak trukatzeko eta bideratzeko sareak, Euskadiko Elikaduraren Clusterraren barruan. 

Mercabilbaori buruzko gai guztiei buruzko informazio osoa merkatuaren webgunean dago: www.mercabilbao.es 

